
96

E intr'o mæximo tempo, o gh'intra sotta,

Per veì de stroffoggiâsero intr'e braççe.

Ra guardia ben tirâ, ghe feççe botta;

E me creddo, che un’œuggio a gh'ammachasse;

Lê ghe piggia de sotta giravotta,

E se desbrœuggia, e pœu bon pro ghe faççe,

O gh'allivella sciù re ciôte un taggio

Ch'o scrichì ri bruxoi, mangiando l'aggio.

Pœu gira da sta parte, e pœu da quella;

E regira da quella, e pœu da questa:

Comme attorno a ro lumme farfarella,

Scarregando de corpi uña tempesta.

Lì ro magon antigo, e ra novella

Ruzze ghe zœuga, e picca, e dalli, e pesta,

Sì che ro Turco, ha contro ra fortuña

Ro çê, o destin, con ro ponto dra Luña.

E o l'ha sì forte, e boña l'armadura,

Che o resiste con mudria forte, e ardîa

Giusto comme uña nave chi è in artura

De ra borrasca, chi vœu descuxîa,

A se n'imbrigna, se ra cordatura

E stammanære en boñe, e corre via

Drîta per ro so vento: e ra sostanza

L'è fondâse sciù l'Ancora speranza.

Ti eri Argante intr'e canne; ma Scarpetta

Ghe misse ra so sâsa per tò aggiutto;

Che da ro fumme d'uña nuvoretta

O fabricò un pantasma, chi era tutto

De Clorinda un retræto sccetto, e netto;

E ghe dê ra so aria in netto, e in brutto;

Ghe dè ro so parlâ, ro portamento,

Bella spuâ con ro so condimento.

Sta figura n'andò da un conosciûo

Dro campo Turco bravo frecciadò:

Un chi dareiva intr'un dinâ menûo,

E chi s'ha fæto mille votte onô.

Caro Oradin (dixendo) mi te zûo,

Che sareiva dri Turchi dezonò

Ra perdìa dro Sciô Argante gran sordatto,

E ro Crestian piggiasse e pelle, e gatto.

Aoura l'è tempo de tirâ intr'o segno,

E d'ammazzâ quello Ladron Françeize:

Gran lode ti averæ dro bello inzegno,

Gran dinæ da ro nôstro Re corteize.

Pe ra gora dre doppie, con impegno

S'ingaluscia, e ghe pâ d'aveire speize;

Sì che o piggia uña freccia, e sciù l'archetto

O l'attende, o l'incroccia, e fa l'ôgetto.

Fisccia ro nervo, e a freccia và che a svœura

Per aria camminando comme scento;

E và a ferî d'abrîo ra camixœura

Donde zonzan costure, e a l'intra drento

Tra mêzo carne e pelle; e sangue fœura

Sciorte, che resta un po ro vestî tento.

L'Angero, chi no vosse questo torto,

Fè che ro corpo gh'arrivasse smorto.

